                                   ՏԵՂԵԿԱՆՔ ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  2022  ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը 
     Սույն որոշման ընդունումը պայմանավորված է ՀՀ վարչապետի 2023 թվականի հունիսի 26-ի № 02/11./21813-2023 հանձնարարականով՝ ըստ որի անհրաժեշտ է վարչապետի աշխատակազմ ներկայացնել համապատասխան իրավական ակտի նախագիծ, որով կրթության, գիտության, մշակույթի և սպորտի նախարարությանը 2023 թվականին կհատկացվի  գումար՝ հայկական մշակութային ժառանգության մշակութային արժեքներ (մարդկային հասարակության կենսագործունեության արգասիք համարվող առարկաներ և ստեղծագործություններ, որոնք, անկախ ստեղծման ժամանակից, ունեն հնագիտական, ազգագրական, պատմական, կրոնական, գեղարվեստական, գիտական կարևոր նշանակություն) և մշակութային նշանակության առարկաներ (մարդկային հասարակության կենսագործունեության արգասիք համարվող առարկաներ, ներառյալ` համարանիշային (սերիական) արտադրության կամ զանգվածային արտադրության առարկաներ, ինչպես նաև ստեղծագործություններ, որոնք, անկախ ստեղծման ժամանակից, մշակութային արժեք չեն ներկայացնում) համապատասխան կարգավորումներով ձեռք բերելու նպատակով, ինչպես նաև վերոնշյալ հատկացումը պետք է կրի շարունակական բնույթ և յուրաքանչյուր տարի ՀՀ պետական բյուջեի մասին օրենքով պետք է սահմանվի համապատասխան գումար։ Մշակութային ժառանգության պահպանության և սերունդներին փոխանցման կարևորագույն երաշխիքներից է մշակութային արժեքների ձեռքբերումը, թանգարանային հավաքածուների շարունակական համալրումն ու հանրահռչակումը: 
      Համաձայն «Մշակութային արժեքների արտահանման և ներմուծման մասին» ՀՀ օրենքի՝ մշակութային այն արժեքները, որոնք գրանցված են կամ ենթակա են գրանցման մշակութային արժեքների պահպանական ցուցակում, ենթակա են արտահանման միայն այն դեպքում, երբ Հայաստանի Հանրապետությունը մեկամսյա ժամկետում չի օգտվում դրանց գնման նախապատվության իրավունքից: Փաստորեն, համապատասխան ֆինանսական միջոցների բացակայության պատճառով՝ պետությունը չի կարողանում իրացնել օրենքով սահմանված իր իրավունքը:

2․ Ընթացիկ իրավիճակը և խնդիրները 
  2007-2008 թվականներին պետական բյուջեից թանգարանների հավաքածուների համալրման համար տրամադրվել է համապատասխանաբար 45371.8 և 47773.3 հազ. դրամ: Տնտեսական ճգնաժամի պատճառով՝ 2009 թ. կասեցվեց թանգարանների համալրման համար նախատեսված գումարների տրամադրումը, որը ինչպես նշեցինք՝ բացասաբար անդրադարձավ թանգարանային ֆոնդերը հազվագյուտ նմուշներով հարստացնելու վրա: Հայաստանի Հանրապետության անկախացումից հետո զգալիորեն նվազել է ՀՀ թանգարանային հավաքածուների համալրումը: Պատճառը պետական բյուջեում այս նպատակով համապատասխան ֆինանսական ծախսերի բացակայությունն է: Եթե մինչև 2009 թվականը պետական բյուջեում առկա ֆինանսական միջոցները հնարավորություն էին տալիս որոշակիորեն ապահովել առավել արժեքավոր նմուշներով հավաքածուների համալրում՝ գնման միջոցով, ապա 2009 թվականից այդ գործընթացը դարձել է անհնար: Թանգարանների հավաքածուները 2009 թվականից համալրվում են բացառապես նվիրատվությունների, պեղումների, իսկ առանձին դեպքերում՝ արտաբյուջետային միջոցների հաշվին հնարավոր մատչելի գնումների միջոցով: Արդյունքում ֆինանսական միջոցների բացակայության պատճառով հնարավոր չի լինում ձեռք բերել առավել արժեքավոր ստեղծագործություններ և արժեքներ: Հատկապես այս բացն առավել տեսանելի է մշակութային արժեքների արտահանման ժամանակ, երբ երկրից դուրս են բերվում համազգային նշանակության բացառիկ արժեքներ: 
[bookmark: _GoBack]      2023 թ. սեպտեմբերի 5-ին Ֆինանսատնտեսական նախարարական կոմիտեի նիստի N ԿԱ/262-2023 արձանագրության 15-րդ կետով (Արձանագրությունը կցվում է) որոշվեց «Հայաստանի Հանրապետության 2023 թվականի պետական բյուջեի մասին» Հայաստանի Հանրապետության օրենքում վերաբաշխում, Հայաստանի Հանրապետության 2022 թվականի դեկտեմբերի 29-ի N 2111-Ն որոշման մեջ փոփոխություններ կատարելու և Հայաստանի Հանրապետության կրթության, գիտության, մշակույթի և սպորտի նախարարությանը գումար հատկացնելու մասին» ՀՀ կառավարության որոշման նախագիծը մինչև Կառավարության նիստի օրակարգում ներառվելը, փոխվարչապետ Տիգրան Խաչատրյանի առաջարկությամբ անհրաժեշտ է մշակել մեխանիզմ, մասնավորապես, ինստիտուցիոնալ հիմքեր ձևավորելու նպատակով քննարկել հանձնաժողով ստեղծելու հարցը, որը մասնագիտական փորձագիտական եզրակացություն կտրամադրի մշակութային արժեքների և մշակութային նշանակության առարկաների ձեռքբերման նպատակահարմարության վերաբերյալ (Հրամանը կցվում է):  
   Ելնելով վերոգրյալից առաջարկվում է 4-րդ եռամսյակում 1062․ «Գիտական և գիտատեխնիկական հետազոտությունների ծրագիր» ծրագրի՝ 11005 «Գիտական և գիտատեխնիկական պայմանագրային (թեմատիկ) հետազոտություններ» միջոցառման չօգտագործված 44328,0 հազար դրամն ուղղել 1075․ «Մշակութային ժառանգության ծրագիր» ծրագրի 11004. «Թանգարանային ծառայություններ և ցուցահանդեսներ» միջոցառմանը (հաշվարկները և անհրաժեշտ հիմնավորումները կցվում են):
3․ Կարգավորման նպատակը և բնույթը
Որոշման նախագծի ընդունումը պայմանավորված է Հայաստանի Հանրապետության թանգարանային ֆոնդի համալրման անհրաժեշտությամբ:
4․ Նախագծի մշակման գործընթացում ներգրավված ինստիտուտները և անձինք. 
Իրավական ակտի նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության մասնագետների կողմից:
5․ Իրավական ակտի կիրարկման դեպքում ակնկալվող արդյունքը
  Հայաստանի Հանրապետության կառավարության որոշման նախագծի կիրարկմամբ ակնկալվում է ցուցանմուշների համալրման համար համապատասխան բյուջետային միջոցների տրամադրման վերականգնումը, որը հնարավորություն կտա թանգարանային ֆոնդերը համալրել բացառիկ գեղարվեստական արժեքներով, արդյունքում նոր ցուցադրությունների կազմակերպումը կնպաստի հայկական մշակութային ժառանգության հնրահռչակմանն ու Հայաստնի միջազգային դիրքավորմանը:
6․ Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն
Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների ավելացում կամ նվազեցում չի առաջանում:
     7․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:
    8․ «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
Որոշման նախագիծը մշակվել է հիմք ընդունելով ՀՀ կառավարության 2021թ. օգոստոսի 18-ի N 1363-Ա որոշմամբ հաստատված ՀՀ կառավարության 2021-2026 թվականների ծրագրի 4-րդ գլխի 4.9 բաժնում ամրագրված բարեփոխումները. Կառավարության մշակութային քաղաքականությունը նպատակաուղղված է լինելու երկրի սոցիալ-տնտեսական զարգացման գործընթացներում մշակույթի դերի մեծացմանը, ընդլայնմանը, մշակութային կյանքին հասարակության մասնակցության և ակտիվ հաղորդակցության ապահովմանը, արվեստի տարածման և ժառանգության պահպանության գործում համայնքների ներգրավմանը, քաղաքացիական պատասխանատվության բարձրացմանը, ժառանգության վերաարժևորմանը:
9․ Այլ տեղեկություններ.
Չկան:
